MINUTI  


KAMRA TAD-DEPUTATI


IT-TNAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU. 7


Il-Ħamis, 10  ta' Diċembru, 2015.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Kamra tal-Kumitati fil-Parlament, f’12:09p.m.  

L-Onor. Louis Grech, Deputat Prim Ministru u Ministru għall-Affarijiet Ewropej u Twettiq tal-Manifest Elettorali, ippreseda.


PREŻENTI

L-Onor. Tonio Fenech; l-Onor. Evarist Bartolo (Ministru għall-Edukazzjoni u x-Xogħol) (Membru nominat mill-Prim Ministru); l-Onor. Claudio Grech (Membru nominat mill-Kap tal-Oppożizzjoni); l-Onor. Jason Azzopardi (sostitut); l-Onor. Godfrey Farrugia (sostitut); u l-Onor. Charles Mangion (sostitut) kienu preżenti.

Kienu preżenti wkoll l-Onor. Chris Agius (Segretarju Palamentari għar-Riċerka, Innovazzjoni, Żgħażagħ u Sport); l-Onor. Michael Falzon (Segretarju Parlamentari għall-Ippjanar u s-Simplifikazzjoni Amministrattiva); l-Onor.  Chris Fearne (Segretarju Parlamentari għas-Saħħa);  l-Onor. David Agius u l-Onor. Marthese Portelli. 


PERMESS LILL-MEDIA

Iċ-Chairman informa lill-Kumitat li kien hemm talba mill-media sabiex jittieħdu xi ritratti u filmati tal-ewwel ftit minuti tal-laqgħa u staqsa jekk kienx hemm qbil.  Il-Membri tal-Kumitat qablu u l-permess ingħata.


MINUTI

Il-Minuti tal-Laqgħa Nru. 6 li saret fit-30 ta’ Ġunju 2015, kienu konfermati.



RAPPORT ANNWALI U STQARRIJIET FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA LI TAGĦLAQ FIL-31 TA’ DIĊEMBRU 2014 U ESTIMI FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA 2016

Kopji tar-Rapport Annwali u tal-Estimi Finanzjarji kienu ġew ċirkolati lill-Membri tal-Kumitat.

Il-Kumitat stieden lis-Sur Anthony C. Mifsud, Awditur Ġenerali, lis-Sur Charles Deguara, Deputat Awditur Ġenerali, u lis-Sur Ian Rizzo, l-Accountant tal-Uffiċċju Nazzjonali tal-Verifika, jieħdu parti fil-Kumitat sabiex ikunu jistgħu jirrispondu għal xi mistoqsijiet jew osservazzjonijiet dwar ir-rapport u l-estimi.

Ir-Rapport Annwali għas-sena 2014 u l-Estimi Finanzjarji għas-sena 2016, ġew approvati unanimament.

Il-Kumitat qabel li ċ-Chairman jippreżenta mozzjoni fil-Parlament fejn jirrikkmanda lill-Kamra sabiex tapprova dak li kien deċiż fil-Kumitat.


RIŻOLUZZJONI DWAR TRASFERIMENT TA’ PROPRJETÀ (Old Medical School)
 
Is-Segretarju Parlamentari responsabbli mill-Ippjanar u s-Simplifikazzjoni Amministrattiva fl-Uffiċċju tal-Prim Ministru, l-Onor. Michael Falzon, ippropona din ir-riżoluzzjoni:


“Billi l-Provinċja Maltija tal-Agostinjani xtaqet testendi l-iskola li għandha fil­ Pietà/Gwardamanġia u billi ma kenitx ingħatat il-permessi neċessarji sabiex tagħmel hekk, il-Gvern ta' Malta u l-Provinċja Maltija tal-Agostinjani  daħlu fi ftehim permezz ta' kuntratt ippublikat fit-28 ta' Diċembru, 2012,  hawn anness u mmarkat bl-ittra "A", li permezz tiegħu:

a) Fl-ewwel lok il-Gvern ta' Malta ittrasferixxa b'titolu ta' enfitewsi temporanja għal perjodu ta' 99 sena lill-Provinċja Maltija tal-Agostinjani l-bini magħruf bħala l-Medical School biex dan jintuża għal skop ta’ skola u faċilitajiet oħra edukattivi;
b) Fit-tieni lok il-Provinċja Maltija tal-Agostinjani ittrasferixxiet b'titolu  ta' enfitewsi temporanja għal perjodu ta' 99 sena lill-Gvern ta' Malta l-proprjetà li  għandha  aċċess  minn “Dar   Ida”,  numru 95,   Gwardamanġia   Hill, Gwardamanġia;
c) Fit-tielet lok il-Gvern ta' Malta ittrasferixxa b'titolu ta' sub-ċens temporanju għal  perjodu  ta'   99  sena  lill-Provinċja  Maltija  tal-Agostinjani  l-istess proprjetà fi Gwardamanġia Hill, Gwardamanġia u dan bil-kundizzjoni illi ma jsir l-ebda tip ta' bini fuq din l-art;
d) Fir-raba', ħames u sitt partijiet tal-kuntratt il-Gvern ta' Malta ta aċċess lill­Provinċja Maltija tal-Agostinjani għal triq li tinstab fil-premises ta' Saint Luke's Hospital, kif ukoll dritt ta' użu ta' parking spaces fil-car park il-Pietà u d-dritt li jħaffru u jibnu żewġ mini taħt l-art, u dan kif spejgat aħjar fil­kuntratt hawn mehmuż u mmarkat bl-ittra "A";

Billi l-Gvern ta' Malta jixtieq li l-Medical School terġa’ tirriverti għandu u minflok jingħata lill-Provinċja Maltija tal-Agostinjani biċċa art oħra fil-Marsa u dan bl-istess titolu ta'  ċens temporanju għal perjodu ta' 99 sena u bil-kundizzjonijiet li hemm stipulati fl-istess kuntratt hawn fuq imsemmi tat-28/12/2012;

Billi permezz ta' riżoluzzjoni numru mija u ħamsa u tmenin (185) li ġiet mogħtija fis­seduta li ġġib in-numru mitejn u wieħed (201) tat-tmintax (18) ta' Novembru tas-sena elfejn u erbatax (2014) ġie riżolt illi jiġi itterminat iċ-ċens temporanju tal-Medical School hawn fuq imsemmi fl-ewwel parti tal-kuntratt hawn anness u mmarkat bl-ittra "A" kif ukoll illi jiġu itterminati d-drittijiet illi hemm stipulati fir-raba', ħames u sitt partijiet tal-kuntratt hawn fuq imsemmi tat-28/12/2012 u minflok jingħata lill­Provinċja Maltija tal-Agostinjani l-art fil-Marsa tal-kejl ta'  circa erbat elef  erba' mija u erbgħa u sittin metri kwadri (4,464 m.k.) murija bil-bordura ħamra fuq il-pjanta P.D.2010_63 b'ċens temporanju ta'  99 sena għal ċens annwu u temporanju ta'  elf ewro (€1,000);

U billi issa rriżulta illi l-art illi kellha tiġi mgħoddija lill-Provinċja  Maltija tal­Agostinjani ma kenitx dik hawn fuq deskritta iżda kellha tkun biċċa art oħra, u ċioè l­art fil-Marsa tal-kejl ta'  circa ħamest elef,  mija u disgħa u disgħin metri kwadri (5,199 m.k.) u murija bil-bordura ħamra fuq il-pjanta indikata bl-ittri u numri P.D.2010 114;

Illi din il-proprjetà fil-Marsa se tintuża unikament u esklussivament għal skopijiet ta' bini ta' skola u faċilitajiet oħra edukattivi.

U billi huwa maħsub fil-paragrafu (d) tas-sub-artikolu (l)  tal-artikolu 3 tal-Att dwar it-Trasferiment ta' Artijiet tal-Gvern (Kapitolu 268), illi kull art li tkun proprjetà tal­Gvern jew amministrata minnu tista'  tiġi trasferita skond riżoluzzjoni speċjali tal­Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment ta' din l-art hawn fuq deskritta fil-Marsa tal-kejl ta' 5,199 metri kwadri jsir skond riżoluzzjoni speċjali tal-Kamra tad-Deputati;

Għalhekk huwa b'dan riżolut li l-art ġewwa l-Marsa tal-kejl circa 5,199 metri kwadri kif murija bl-aħmar fuq il-pjanta PD 2010_114, kif deskritta aħjar fl-abbozz tal­kuntratt li jinsab imqiegħed fuq il-Mejda tal-Kamra, u mmarkat bl-ittra "B", tiġi trasferita b'titolu ta' ċens temporanju lill-Provinċja Maltija tal-Agostinjani   għall­iskop u skond il-pattijiet u l-kundizzjonijiet imsemmija fl-istess abbozz.”.

Wara, saret introduzzjoni qasira mill-Onor. Michael Falzon.  Peress li ma kienx hemm domandi, iċ-Chairman għadda mal-ewwel sabiex ipoġġi l-mistoqsija fuq ir-riżoluzzjoni. Din għaddiet b’mod unanimu u għalhekk, skond Kapitlu 268 tal-Liġijiet ta’ Malta, kellha tiġi riferita lill-Kamra għall-vot mingħajr diskussjoni.





RIŻOLUZZJONI DWAR TRASFERIMENT TA’ PROPRJETÀ (American University of Malta)

Il-Ministru għall-Edukazzjoni u x-Xogħol, l-Onor. Evarist Bartolo, ressaq din ir-riżoluzzjoni:

“Billi l-Gvern tar-Repubblika ta' Malta beħsiebu jagħti b'ċens lil Sadeen Education Investment Limited proprjetà  f'Bormla u f'Marsaskala kif inhi deskritta aħjar fl-abbozz ta' ftehim imqiegħed fuq il-Mejda tal-Kamra, għaż-żmien, biċ-ċens u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it-Trasferiment ta' Artijiet  tal-Gvern (Kapitolu 268) li art li tkun proprjetà  tal-Gvern jew amministrata  minnu tista' tiġi trasferita skond riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa sewwa u xieraq li t-trasferiment fuq imsemmi jsir skond riżoluzzjoni speċjali tal-Kamra tad-Deputati;

Għalhekk huwa b'dan riżolut li l-proprjetà  fuq imsemmija, kif deskritta aħjar fl-abbozz tal-ftehim  li jinsab  imqiegħed  fuq  il-Mejda  tal-Kamra, tiġi  mogħtija  b'ċens  lil  Sadeen Education Investment Limited, għaż-żmien, għall-iskop u skond il-pattijiet u kundizzjonijiet imsemmija fl-istess abbozz.”.

Id-diskussjoni bdiet b’introduzzjoni mill-Onor. Evarist Bartolo li spjega l-għan tar-riżoluzzjoni.  

L-Onor. Jason Azzopardi u l-Onor. Tonio Fenech qalu li l-Oppożizzjoni ma kellhiex żmien biżżejjed sabiex tistudja d-dokumenti kollha peress li dawn ġew mgħoddija lilha fit-8:00p.m. tal-ġurnata ta’ qabel.

Iċ-Chairman qal li in vista tal-kummenti tal-Onor. Azzopardi u tal-Onor. Fenech rigward li ma kienx hemm żmien biżżejjed biex id-dokumenti jiġu analizzati, u peress li dan kien suġġett ta’ interess nazzjonali, kien qed jissuġġerixxi li din ir-riżoluzzjoni tmur fil-plenarja għad-diskussjoni fis-seduta li jmiss li kellha ssir nhar it-Tnejn, 14 ta’ Diċembru, ħalli b’hekk tkun tista’ tiġi diskussa b’mod ampju kemm jista’ jkun.

L-Onor. David Agius qal li dan ma kienx inkluż fil-ftehim li ntlaħaq fl-aħħar laqgħa tal-Kumitat dwar ix-Xogħol tal-Kamra.

L-Onor. Godfrey Farrugia qal li fil-Kumitat dwar ix-Xogħol tal-Kamra kien hemm il-qbil li jitħalla spazju fil-ġranet tat-Tnejn u t-Tlieta, 14 u 15 ta’ Diċembru, f’każ li xi mozzjoni li tkun ġiet diskussa f’dan l-istess Kumitat tkun tenħtieġ li tittella’ fuq l-Aġenda tal-Kamra.

L-Onor. Jason Azzopardi ssuġġerixxa li l-Kumitat jerġa’ jiltaqa’ nhar it-Tnejn, 14 ta’ Diċembru sabiex ikompli jiddiskuti din ir-riżoluzzjoni.

Iċ-Chairman qal li ma kien hemm ebda problema li l-Kumitat jerġa’ jiltaqa’ nhar it-Tnejn, 14 ta’ Diċembru u anke, jekk ikun hemm bżonn, it-Tlieta, 15 ta’ Diċembru filgħodu, imbagħad id-diskussjoni tmur fil-Plenarja, jekk ikun hemm il-ħtieġa, it-Tlieta jew l-Erbgħa, 15 u 16 ta’ Diċembru rispettivament.

L-Onor. Agius qal li filwaqt li kien qed jaqbel li l-Kumitat jerġa’ jiltaqa’ nhar it-Tnejn u t-Tlieta, 14 u 15 ta’ Diċembru, dwar meta kellha tmur fil-Plenarja kellu jiddeċiedi l-Kumitat dwar ix-Xogħol tal-Kamra u mhux il-Kumitat tal-Kontijiet dwar l-Uffiċċju Nazzjonali tal-Verifika u għaldaqstant kien qed jitlob ruling mingħand l-Ispeaker. 

Fis-1:32p.m. il-Kumitat aġġorna għal nhar it-Tnejn, 14 ta’ Diċembru 2015, f’nofsinhar. 

